
Para Anggota Perwakilan SOM

Rakan-rakan seperjuangan sekalian

Assalamualaikum Warahmatullahi Wabarakatuh

1 Tema “Pendidikan Multicultural dalam rangka menanggulangi Terorisme” oleh pihak Republik Indonesia selaku penganjur Mesyuarat Pegawai-Pegawai Kanan negara-negara MABIMS kali ke-30 memang kami rasakan bertepatan sekali

2. Walaupun negara-negara anggota MABIMS rata-rata merupakan negara negara di mana masyarakat Islamya merupakan masyarakat majoriti, kita sentiasa sedar bahwa wujud di kalangan kita masyarakat berbilang agama. Sejak tibanya Islam di rantau ini, suasana harmonis telah terbina antara agama.Ini tentu sekali merupakan hasil usaha pahit jerih mereka-mereka yang terdahulu dari kita yang telah menanamkan nilai-nilai silang agama yang bersesuian dengan prinsipprinsip Islam yang membolehkan kita menikmati faedah kerharmonian antara agama yang sediada. Oleh itu, kita tidak mampu membenarkan anasir pengganas mengocakkan kemajuan jalinan pelbagai agama yang sekian lama di bina.

3. Aksi pengganasan di rantau ini telah dikesan sejak pengeboman Rizal Day Manila pada tahun 2000, Bom Bali tahun 2002, Hotel Marriot tahun 2003, Kedutaan Besar Australia di Jakarta 2004 dan Bom Bali 2005. Jadi, ada semacam gambaran seolah-olah rantau ini adalah medan kedua pengganasan atau aksi terorisme selepas Timur Tengah. Namun, jangkaan ini hanya benar jika ada dua pra-syarat: Pertama, majoriti umat Islam di rantau ini mudah terpesong oleh pujukan pengganas. Kedua, para pemerintah lemah untuk membanteras terorisme.

4. Alhamdulillah, yakin saya katakan di sini, keadaan sebaliknya yang wujud di mana rata-rata pemerintah kita menentang keras semua bentuk aksi pengganasan dan berusaha gigih mengatasinya sementara rakyat umumnya menolak tegas agenda yang cuba diketengahkan oleh pihak pengganas.

5. Namun, banyak lagi yang perlu dilakukan dalam menangani dan mengatasi terorisme. Ini kerana terorisme wujud bukan dengan sendirinya. Ia amat bergantung pada doktrin atau faham ekstremis, dana dan sokongan rangkaian. Andai ketiga-tiga dapat ditangani dengan pintar, maka terorisme akan lumpuh dengan sendirinya.

6 Izinkan saya mengimbas ringkas akan pengalaman Singapura menangani ancaman terorisme. Selepas saja peristiwa 11 September 2001 di Amerika Syarikat, dunia begitu cemas. Apatah lagi bagi Singapura yang sangat terbuka pada dunia luar. Seorang hamba Allah telah memberitahu pihak berkuasa akan kehadiran sekumpulan yang mencurigakan. Ternyata mereka itu sudah membentuk sebuah sel Jemaah Islamiah yang beroperasi secara sulit.

7. Pemerintah Singapura telah bertindak dengan tegas dan segera untuk memberkas kepala dan para anggota JI. Selepas Kertas Putih mengenai JI disiarkan, barulah orang ramai lebih sedar and wujudnya ancaman tadi. Singapura juga memberitahu para jiran tetangga akan ancaman JI ini.

8. Selain mengenakan tindakan keselamatan, Singapura telah mengambil kaedah unik. Memang seluruh anggota teras JI, telah ditahan. Namun, pada masa yang sama, pemerintah telah menyokong usaha guru agama atau asatizah demi membentuk Kumpulan Pemulihan atau Rehabilitasi Agama (RRG). Kerjasama asatizah telah mendapat pujian pemerintah. Ini kerana bukan saja para tahanan dibantu untuk kembali ke pangkal jalan, tetapi juga para isteri dan anak mereka dibantu dari segi meneruskan kehidupan dan bagi memastikan ide-ide ekstrim yang wujud di minda anggota JI tidak sama-sama dihayati oleh anggota keluarga mereka. Ini merupakan suatu tindakan preventif.

9. Selanjutnya, Singapura telah gigih menubuhkan gerakan keyakinan agama dan kaum. Ini dilakukan demi memelihara harmoni. Umat Islam di Singapura memang terkejut akan fenomena JI. Pada awalnya, mereka sukar mempercayai orang-orang yang disenaraikan tadi nyaris-nyaris mengkhianati negara. Sejak itu, pertubuhan Islam dan masjid telah mengutuk aksi-aksi pengganasan. Khutbah dan forum diadakan untuk mengingatkan umat Islam akan bahaya doktrin pengganasan dan peri-pentingnya menghidupkan nilai-nilai Islam yang membawa kesejahteraan kepada semua masyarakat.

10. Selaku minoriti di sebuah negara pelbagai agama, umat Islam Singapura peka akan dalam kedudukan mereka. Antara lain, peluang pekerjaan boleh terjejas apabila keharmonian diragut oleh aksi terorisme. Untuk meyakinkan warga bukan Islam, MUIS telah menampilkan 10 ciri jati diri umat Islam Singapura, yang antara lain mengiktiraf kepelbagaian dan peri penting kerjasama dalam kehidupan bermasyarakat.

11. Mengiktiraf multikulturalisme atau kemajmukan bukanlah baru dalam Islam. Antara surah Al-Quran yang menunjangi hal ini tentulah Surah Al- Hujurat. Ia simbolik dalam menceritakan asal kehidupan Bani Adam, kehadiran lelaki dan wanita, puak dan bangsa. Frasa ‘saling berkenalan’ dalam wahyu Ilahi menampung makna amat luas. Antara lain, umat Islam sendiri terdiri daripada pelbagai bangsa dan tentu memiliki identiti atau jati diri khusus. Tegasnya, umat Islam rantau ini berbeza dengan umat Islam Timur Tengah walaupun kita dijalinkan dengan satu seruan aqidah.

12. Kemajmukan juga menyumbang kepada tamadun. Seyogia, tamadun Islam tidak dibina khusus oleh orang Arab saja. Baik di Baghdad atau Cordoba atau di Melaka dan Aceh, tamadun Islam turut menerima sumbangan umat bukan Islam. Islam adalah agama universal. Allah swt juga mengingatkan Ia berkuasa untuk menjadikan manusia dengan satu agama. Namun Maha Bijaksana Allah Yang Rahman, Ia memilih untuk mewujudkan kemajmukan agar manusia menjunjung Keagungan-Nya.
13. Akhir kalam, kita akur bahawa Islam di rantau ini akan lebih dihormati dan boleh menjadi contoh kepada jagat. Pokoknya, kita perlu memastikan pemahaman dan pengamalan ajaran Islam yang sebenar — dari taman asuhan kanak-kanak sehingga varsiti — demi memastikan doktrin sucinya tidak dipesongkan. Umat Islam rantau ini perlu menghulurkan salam damai. Kita harus mengajak kemanusiaan kepada Islam dengan bijaksana dan adab mulia.

14. Semoga pertemuan ini menghasilkan gerak tindak yang bermanfaat. Amin Ya Rabbal ‘Alamin.
“Ole-Ole Bandung” lagu watan,

nyanyian satria zaman perjuangan;

Kami datang merapat ikatan,

Agar azam Mabims berpanjangan.

Nyanyian satria zaman perjuangan,

memahat bangga anak bangsa;

Demi azam Mabims berpanjangan,

kita jayakan strategi perkasa.

Memahat bangga anak bangsa,

bersandarkan agama Islam tercinta;

Majulah Mabims pembentuk nusa,

agar cemerlang ummah tertinta.
